
慜驥賦

作者：應瑒　魏

本作品收錄於《應德璉集》

版本信息

慜良驥之不遇兮，何屯否之弘多。抱天飛之神號兮，悲當世之莫知。赴玄谷之漸塗兮，

陟高岡之峻崖。懼僕夫之嚴策兮，載悚慄而奔馳。懷殊姿而因遇兮，願遠跡而自舒。思

奮行而驤首兮，叩韁綵之紛拏。牽繁轡而增制兮，心慉結而槃紆。涉通逵而方舉兮，迫

輿僕之我拘。抱精誠而不暢兮，鬱神足而不攄。思蒒翁於西土兮，望伯氏於東隅。願浮

軒於千里兮，曜華軛乎天衢。瞻前軌而促節兮，顧後乘而踟躕。展心力於知己兮，甘邁

遠而亡劬。哀二喆之殊世兮，時不遘乎良造。制衘轡於常御兮，安獲騁於遐道？

此三國作品在全世界都属于公有领域，因为作者逝世已经超过100年，且作品于1931年1

月1日之前出版。

